
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

বাঁশী
১১



মনে রাগান্বিত হইয়াছিলেন বটে, কিন্তু তাঁহার কথার উপর বেশী কথা বলিতে সাহস করেন নাই॥

 আ। আমার বিশ্বাস, সুধাকে অজই যাইতে হইবে। যদি আপনারা স্ব-ইচ্ছায় না পাঠাইয়া দেন, তাহা হইলে তিনি স্বয়ং লোক পাঠাইয়া সুধাকে লইয়া যাইবেন।

 অ। আপনার অনুমান সত্য হইতে পারে; কেন না, প্রাণকৃষ্ণ বাবু বড় কড়া লোক, তিনি যাহা বলেন তাহা করেন।

 আ। প্রাণকৃষ্ণ বাবুর বয়স কত?

 অ। বয়স প্রায় চল্লিশ বৎসর।

 আ। তাহাকে দেখিতে কিরূপ?

 অ। অত্যন্ত বলিষ্ঠ। এমন কি, প্রতিবেশীগণ তাহাকে অসুর বলিয়া সম্বোধন করিয়া থাকে।

 আ। তাহার চরিত্র?

 অ। নিতান্ত মন্দ নয়। কিন্তু বড় একগুয়ে। পল্লীর সকলেই তাহাকে ভয় করে। এক সময়ে তিনি এক প্রতিবেশীকে এমন আঘাত করেন যে, তাহার হাত ভাঙ্গিয়া গিয়াছিল। সেই অবধি আর কোন লোক তাহার মতের বিরুদ্ধে কোন কথা বলিতে সাহস করে না। এখন আপনি কখন যাইতে চান বলুন?


 আ। তবে চলুন, এখনই যাইতেছি। আপনার বৈবাহিক মহাশয় যেমন লোক শুনিতেছি, তাহাতে তিনি কখন আসিয়া পাকে লইয়া যাইবেন বলা যায় না।

